
Die truuk van 
doenditself 
in die lewe

‘As-se-blief-nie,” steun die kind en waai
haarself koel in die motor. “Ek verpes,
hóór Ma, verpés, dee-aai-whaai.” 

Sy’s net suur omdat sy die motor aan die 
brand moes stoot, sê jy vir jouself, want die af-
draand voor die sentrum waar jy strategies par-
keer het, was te kort en haar statuur het so ’n 
bietjie van ’n knou gekry. 

Want daar is net een soort winkel beter as ’n 
boekwinkel, en dis ’n ysterwarewinkel. En mis-
kien ene wat spesialiseer in deurhandvatsels en 
laaistelsels. Moet onthou om die batterywinkel 
op die lysie te sit.

“Niks fout daarmee nie,” sê jy binnensmonds
en maak somme: Vir die nuwe vloer in die 
spaarkamer kort nog dit en dat. 

“Betáál net iemand om dit te doen,” skree-sê 
sy, want die kar proes en jy rév. En besluit jy sal 
later terugkom om gefokus jou inkopies te loop 
doen, want wat begin het met ’n dooie gloeilamp 
is nou ’n projek wat kykNET dalk net kan sindi-
keer. 

Die ding van enige nuwe stuk kraggereedskap
is dat ’n mens verlei word deur die potensiaal 
daarvan. Met dié en 
daardie ding sal ’n 
mens sweerlik alles 
haaks kan timmer en 
skuur – veral jou eie 
gedagtes en lewens-
pad – en als sal glad 
verloop ondanks jou 
eie gebrek aan vaar-
digheid. En presies 
daar kom jy die 
Achilleshiel van die 
droom teë – meestal 
letterlik wanneer jy 
in ’n onfatsoenlike 
knoop is om te boor of iets en jou hakskeen on-
gemaklik naby jou oor is. 

Hoe de hel het jy hier beland? Wat wou jy nou
weer bereik? Kan ’n hoeksnyer iets verander aan 
die saligheid van die self en die ganse mensdom? 

“Daar vloek Ma. Ek het gewéét dit gaan ge-
beur.” Dis ’n dag later en die kind klap die deur 
en daar val ’n flerts verf van die kroonlys. 

Sy maak weer die deur oop. Die skarniere kort
olie, hoor jy. 

Sy kniel om jou in die oë te kyk: “Ek is besig
met die belangrikste eksamen in my lewe en al 
wat ek hoor, is tjoeeiii en skreeetsj en agdêm-
mitk@k. Is dít nou ’n manier om die res van my 
lewe aan te pak?”

Jy gee summier oor en onder die hamer en ag-
ter die boor kry jy die boks wyn. Tjoepstil skud 
jy die Plasterfix uit jou hare. As daar een ding is 
wat werklik doen-dit-self is, is dit sekerlik ’n 
matriekeksamen.

Dis egter slegs die begin, wil jy vir die kind 
preek, maar doen dit nie. Nee wat, jy loop staan 
suutjies teen ’n vensterraam met nat verf en 
dink dit sou inderdaad makliker gewees het om 
iemand te betaal. 

Maar ’n mens raak so ’n bietjie verslaaf aan 
doen-dit-self soos aan die lewe, want jy hét mos 
die gereedskap en boonop is die lewe eindelik 
maar bedrieglik klein, beknop soos ’n spaar-
kamer wat jy opknap in die hoop gaste sal wil 
vertoef. 

Jy kyk vloerlangs en sien daar skort ’n drum-
pel. Sal moet loop kry. Die een waarvoor die 
kind tans staan, dié is egter in geen winkel nie. 

‘‘Die  ding  van 
enige  nuwe  stuk 

is  dat  ’n  mens 

Moet SA nie 
probeer paai 
oor straler nie

Die versekering van Kevin Wakeford, uit-
voerende hoof van Krygkor, dat die re-
gering nie onverantwoordelik sal wees

met die aankoop van ’n nuwe presidensiële 
straler nie, is eenvoudig niks werd nie.

Wakeford en lt.genl. Zakes Msimang, lug-
maghoof, het vandeesweek probeer vure dood-
slaan nadat dit bekend geword het dat die 
proses begin is om ’n nuwe straler te koop 
wat tot R4 miljard kan kos.

Die presidensiële straler het oornag in Or-
welliaanse taal ’n “interkontinentale vervoer-
stelsel ter ondersteuning van diplomasie” ge-
word. Dit verbloem nie die feit dat die rege-
ring ’n straler vir die gerief van pres. Jacob 
Zuma en ’n handjievol BBP’s wil koop nie.

Hoe kan Wakeford van belastingbetalers 
verwag om die regering te vertrou om omsig-
tig te wees met belastingbetalersgeld as daar 
na die Zuma-regering se geskiedenis gekyk 
word?

Hy het sekerlik nie al klaar vergeet van 
Nkandla of van die uitspattighede van rege-
ringslede wat elke moontlike sent uit die so-
genaamde ministeriële handboek pers nie. Of 
van die vrugtelose uitgawes van miljarde ran-
de wat jaarliks aangegaan word of die ende-
miese korrupsie op alle regeringsvlakke nie.

Dit het so erg geword dat regter Dennis 
Davis, voorsitter van ’n komitee oor belas-
tinghersiening, waarsku dat ’n opstand teen 
die betaling van belasting kan kom as die re-
gering korrupsie nie uitroei en geld oordeel-
kundiger bestee nie.

’n Storm steek van alle kante op.
Die staat se beursie is leeg. In vanjaar se be-

groting is die grootste enkele uitgawe aan 
skuld. Dié bedrag is dubbel soveel as wat by-
voorbeeld aan onderwys bestee word.

Jare lange gebrekkige instandhouding – en
vooruitbeplanning – aan infrastruktuur vir 
water, riool, elektrisiteit, skole, hospitale en 
paaie begin sy tol eis.

Boonop staar ’n langdurige droogte met al 
die gepaardgaande maatskaplike probleme, 
soos skerp stygings in kospryse en hongers-
nood, die land in die gesig. 

Teen dié agtergrond kan ’n nuwe straler vir
Zuma se gerief nie belangrik wees nie. Ver-
geet van ’n straler en beplan beter.

Erken dié mense 
se menslikheid

Die konstitusionele hof staan op
’n koppie in Johannesburg wat
reeds in die Zuid-Afrikaansche

Republiek van die laat 19de eeu van 
belang was. Paul Kruger het die Ou 
Fort daar gebou as beskerming teen 
die Britte. Dit was later ’n tronk vir 
wit mense.

Langsaan is die Vrouetronk, in 1909
gebou, waar Albertina Sisulu, Winnie 
Madikizela-Mandela, Barbara Hogan 
en ander anti-apartheidsaktiviste toe-
gesluit is. Op dieselfde perseel staan 
die tronk wat net as “Nommer Vier” 
bekend is waar swart mans in on-
menslike toestande aangehou is. Dit 
sluit in Mahatma Gandhi en Robert 
Sobukwe.

Die perseel is omskep in die Konsti-
tusieheuwel-museum. Die konstitusio-
nele hof se gebou, esteties en treffend 
ontwerp, staan ook daar. Die plasing 
van die hof word wêreldwyd geloof  
oor die manier waarop die verlede en 
die hede verbind word. As ’n mens nie 
die kloutjie by die oor kon bring oor 
waarom Suid-Afrika vandag ’n Grond-
wet het wat menswaardigheid in di-
versiteit verskans nie, verskaf die 

museum klarigheid. 
Dit is die konteks waarin Dirk Her-

mann, Solidariteit se bestuurshoof, 
verlede week gesê het die museum is 
nie ’n plek vir wit Suid-Afrikaners nie 
omdat hulle dit as ’n vervreemdende 
ruimte ervaar. Hy het die Mapungub-
we-instituut vir Strategiese Nadenke 
(Mistra) se besluit om sy konferensie 
oor “witheid, Afrikaans, Afrikaners” 
daar te hou, beskryf as “wit bashing”. 
Dit het geklink asof hy namens wit 
mense probeer praat, hoewel ’n menig-
te wit mense die teenoorgestelde asso-
siasie met die Grondwet het.

Hermann het daarna ’n weergawe 
van Afrikanergeskiedenis verskaf wat 
’n mens voor 1994 in Afrikaanse skole 
geleer is. Dus was sy reaksie op die 
pyn en verontregting wat die museum 
vasvang om eerder “sy mense” se pyn 
en verontregting te beklemtoon. 

Hoewel Hermann daarop aangedring
het dat Afrikaners nie kolonialiste is 
nie, maar teen kolonialiste (die Britte) 
geveg het, het hy erken dat apartheid 
“die logika van kolonialisme” verteen-
woordig. Dit maak apartheid ’n para-
doks omdat Afrikaners dié logika in 
hul “verwerping van kolonialisme” ge-
volg het.

Dus het Hermann die ingewikkeld-
heid van Afrikaneridentiteit op die ta-
fel geplaas, wat belangrik is. Dit is ’n 
etiese knoop wat ons nog nie ontrafel 
het nie en die Mistra-gesprek kon ’n 

geleentheid daarvoor bied. Maar onge-
lukkig het Hermann ’n defensiewe  
houding ingeneem en geen erkenning 
aan die mense gegee wat benadeel is 
deur die Afrikaners se navolging van 
die koloniale logika nie. 

Yasmeen Rubidge, direkteur van 
Leadership Pathways, het die gehoor 
se reaksie vasgevang met haar woorde 
aan hom: “Ek wíl voel vir jou storie, 
maar dit is baie moeilik. As jy in die 
Vrouetronk staan en jy sê die plek 
gaan oor wit bashing en jy kan nie 
sien wat dit vir swart vroue en swart 
mense in die land beteken nie, is jy 
nie in staat tot empatie en deernis nie 
en dus maak jy dit vir my onmoontlik 
om vir jou te voel. As jy wil hê ek 
moet voel vir jou vroue wat in konsen-
trasiekampe dood is, wys dan ’n 
sweempie van gevoel oor wat jou men-
se in hierdie land gedoen het.”

Om deernis te toon is om iemand se
menslikheid te erken. Die Grondwet 
erken ons almal vandag as mense juis 
omdat sommige mense in die verlede 
nié as mense erken is nie. 

Om vandag daardie selfde mense 
wat destyds verontmenslik is weer 
eens nie te erken nie, kom neer op 
dieselfde koloniale logika as vantevo-
re. 

En as ons as Afrikaners defensief is
daaroor, maak ons dit net moeiliker 
vir ons landgenote om deernis vir ons 
te hê. 

Christi  van  der 
Westhuizen

Die Bybel ‘maak geen 
sin nie, daarom glo ek’
Die berig in Beeld van 10 November 
oor die brief wat die NG gemeente 
Piet Retief teen homoseksualiteit aan 
die kerk se voordeur vasgespyker het 
en waarin die besluit van die algeme-
ne sinode as dwaalleer verwerp word, 
herinner ’n mens aan ’n baie onver-
kwiklike kerkstryd wat hom veral aan 
die kweekskool van Stellenbosch tus-
sen die pro-Du Plessis- en die pro-Kuy-
per-groep in die 1920’s en 1930’s afge-
speel het.

Prof. Johannes du Plessis (Nuwe 
Testament en sendingkunde) het dit 
teen die Vrije Universiteit Amsterdam 
se fundamentalisme en “die nieuwe 
en streng confessionele richting van 
dr. Kuyper en prof. Bavinck” gehad.

Du Plessis was pro-Utrecht en het 
Hoër Kritiek beoefen. Aan die Univer-
siteit van Utrecht was die Hoër Kri-
tiek (histories-kritiese metode) van 
prof. J.J.P. Valeton hoog aangeskryf. 
Die Bybel is beskou as ’n dokument 
wat binne ’n bepaalde konteks geskep 
is en daarom aan kritiese studie on-
derhewig is. 

Sy standpunte het hom in botsing 
met die kweekskool gebring wat tot 

stappe teen hom gelei het. 
Hy is deur die kuratorium by die 

ring van Stellenbosch van dwaalleer 
aangekla en deur die ring vryge-
spreek. 

Die kuratorium het na die sinode 
geappelleer, wat die ringsbesluit tersy-
de gestel het en beveel het dat die 
ring ’n klagstaat teen Du Plessis op-
stel. Die ring het hom weer vryge-
spreek, maar die kuratorium wou dit 
nie aanvaar nie en het na ’n spesiale 
sinode geappelleer, wat Du Plessis 
skuldig bevind het. Hy het hom tot die
hooggeregshof gewend, wat die sinode-
besluit nietig verklaar het.

Die gaydebat wat tans aan die orde
is, het weer die teenstrydige stromin-
ge in die NG Kerk blootgelê en waar 
dit weer gaan lei, is onbekend. 

Die Bybel is die enigste en ewige 
waarheid, maar as dit by eksegese 
kom, dan het die kerkvader en eerste 
eksegeet van formaat, Tertullianus, 
die laaste woord. Hy het eeue gelede 
gesê: Credo quia absurdum – dit maak 
geen sin nie, daarom glo ek.

Mynhardt  Kok
Kilnerpark

Is jy ’n taal, kleur, kultuur, godsdiens? 
Wat definieer jou? 

Jy word nie gedefinieer deur jou 
taal nie.

Taal is ’n kommunikasiemiddel en
baie van ons praat meer as een taal. 
Wanneer mense emigreer, verloor 
baie hul moedertaal binne een geslag.

Wat jou wel kan definieer, is hoe jy
jou in ’n taal uitdruk en watter bood-
skap jy daarin oordra.

Jy word nie gedefinieer deur jou 
velkleur nie.

Dis bloot ’n pigmentasie en bepaal 
nie jou innerlike nie. Die meeste van 
ons het in elk geval “gemengde bloed” 
– dis toenemend so in die kleinerwor-
dende wêreld, die global village. 

Wat jou kan definieer, is of jy 
“kwaai bloed” in jou are het en watter 
menslike DNS jy nalaat vir toekomsti-
ge geslagte.

Jy word nie gedefinieer deur jou 
kultuur nie.

Kultuur verander voortdurend. In ’n
kleinerwordende wêreld steek kultuur 
toenemend grense oor. Jong mense 
trek eenders aan, luister na dieselfde 
musiek, kyk dieselfde flieks, speel die-
selfde rekenaarspeletjies, maak wê-
reldwyd vriende – sosiale netwerke 
verklein die wêreld nog meer. ’n Wê-
reldkultuur is aan die ontwikkel. 

Wat jou kan definieer, is watter 
soort kultuur jy besig is om te skep in 

die wêreld waarin ons leef.
Jy word nie gedefinieer deur jou 

godsdiens nie
Die meeste godsdienste predik goed-

heid en hoë morele standaarde. Die 
verstaan en vertolking van godsdiens 
verander voortdurend en teen ’n ver-
snellende pas.

Wat jou kan definieer, is watter 
soort mens jy is, hoe jy jou geloof toe-
pas in jou interaksie met ander en of 
jy daartoe bydrae om die wêreld ’n be-
ter plek te maak om in te leef.

Ons kan onsself met vrug hierdie 
vrae afvra in die tyd waarin ons leef.

Dawie  Jacobs
Pretoria

Los ons geliefde 
oudBokke uit
Kobus van Pretoria, jy verstaan 
duidelik min van moderne rug-
by. Jou stellings is verkramp, 
eng en, sonder om die Blou Bul-
kultuur oneer aan te doen, soos 
dié van ’n dom brandewyn-en-
coke-“rugbykenner”. 

Sit terug op jou riempiesbank,
skink nog een en kyk liewer se-
pies op die kassie.

Los die beledigings en afkrake-
ry van ons geliefde oud-Bokke. 
Dis manne wat Springbokrugby 
op die hart dra en wat wil toe-
sien dat dit soos 30 jaar gelede 
weer ’n gevreesde krag in die 
sportwêreld gaan raak.

André  Iceman
Pretoria

Divan  Serfontein  in  die  ou  dae.

Praatjie oor boeke is op feite gegrond 
In antwoord op Karen van Niekerk se 
skrywe waarin sy vra hoekom e-boeke 
so duur is, wil ek dit graag onder die 
lesers en Karin se aandag bring dat 
my praatjie oor die radio uit drie af-
delings bestaan het:

) Wat die stand van e-boeke wêreld-
wyd is, asook hoe bekostigbaar e-boe-
ke is. Ek het onder e-boeke drie kate-
gorieë genoem, naamlik boeke gepu-
bliseer deur uitgewers, boeke wat in 
openbare besit is en selfgepubliseerde 
boeke.

) Verder het ek gepraat oor die kos-

te van boeke in Suid-Afrika wat deur 
die wisselkoers tussen die rand en 
dollar beïnvloed word. Die afgelope 
drie jaar het alle ingevoerde produkte 
se koste verdubbel. Vervoerkoste, wat 
ook in dollar betaal word, word byge-
tel, asook die plaaslike brandstofprys, 
ook in dollar. Verder dat BTW op die 
kosprys gehef word nadat dit deur die 
wisselkoers hemelhoog opgeskryf is.

) Dan het ek plaaslike pryse ge-
noem wat duurder is op ’n boek-tot-
boek-basis as ’n boek wat oorsee ge-
druk is. Dan ook die problematiek oor 

die beskikbaarheid van papier in ons 
plaaslike mark.

Alles gestaaf en gebaseer op feite.
Dalk het die luisteraar laat ingeska-

kel en verward geraak oor wat die on-
derwerp was en die bespreking nie ge-
volg nie.

Dankie vir elke leser wat e-boeke of
die papierkopie lees. Onthou, boeke is 
u en u kinders se toekoms, maak nie 
saak waar hulle hul eendag in die wê-
reld bevind nie.

Chris  Johnsen
Vereeniging

Briewe Sê jou sê: Skryf aan briewe@beeld.com

Annemarie 
van  der  Walt


